
ИНГОЛЬДЕНЬ ВАЛСЬ

Мокшень литературнай кяльть, кода и лия литературнай кяльхнень, улихть 
сонцень сёрмадомань и корхтамань норманза (правиланза). Сёрмадомань нормакс 
лувондовихть тяштемань правилатне, конатненди мярьгихть орфография, а корх-
тамань нормакс — вайгяльксонь азомань правилатне — тя орфоэпиясь. Лиякс 
мярьгомс, орфоэпиясь — наука (фонетикань пялькс) корхтамста вайгяльксонь, 
вайгяльксонь сюлмонь и ударениять видеста азомаснон коряс, конат кемокстафт 
мокшень литературнай кяльса. Сон тисы башка корхтафксонь корхтамать (диа-
лектть) видеста, эльбятьксфтома литературнай мокшень кялькс. Корхтамань пра-
вилатне лездыхть тяниень пингонь ломаттненди корхтамс мазы мокшень кяльса. 
Аф нолямс тя или тона валть азомста эльбятькст. Васендакиге, тонафтомс эрь 
ломантть аф аньцек видеста азондомс вайгялькснень, но и видеста путнемс ударе-
ниять, мярьктяма тяфтама отглагольнай лепнень эса, кода: удома́ (но тусь у́дома), 
ушедома́ (но у́шедомс), или рузонь кяльста сявф валхнень эса: ба́зар ба́зар (рузкс: 
база́р); ка́нава ка́нава (рузкс: кана́ва); ба́шмак ба́шмак (рузкс: башма́к) и ст. тов. 

Орфоэпиясь — (греконь ὀρθοέπεια (orthoépeia) кяльста, конань шачемац кунар-
донь греконь ορθος (orthós) — виде, видеста и έπος (épos) — корхтама валхнень 
эзда) тя эльбятьксфтома корхтамань норматне.

Мокшень кяльса корхтамань норматнень (правилатнень) коряс тя васенцеда анок-
лаф валкссь, коса арьсеф: 1) пуроптомс марс орфоэпиянь сембе правилатнень; 
2) няфтемс, кода азовихть мокшень литературнай норматнень коряс гласнай и со-
гласнай вайгяльксне; 3) кода азовихть башка грамматическяй форматне; 4) кода 
видеста азовихть мокшекс рузонь кяльста и сонь вельденза суваф лия кяльста 
валхне.

Валхне орфоэпическяй валксса максовихть мокшень алфавитть коряс. Тя валкс-
са аф панчсевихть валхнень танадсна, аф вановихть синь эвондамасна. Максовихть 
валхнень аньцек эльбятьксфтома, видеста азомасна. Валксса васенце вастса мо лихть 
примаф орфографиянь норматнень коряс мокшень валхне, лиякс мярьгомс, валть 
видеста сёрмадомац, а мельганза няфтеви сонь видеста азовомац. Валхне, конат 
аф сембонди шарьхкотьфт, максовихть тяштькс мархта: (этн.) этнографическяй, 
(астр). астрономическяй или (миф.) мифологическяй. Тянь шарьхкодема тяфта — 
ня валхне этнографиянь, астрономиянь или мифологиянь лепт, кепотьксонди: па-
лань куд (этн.) палан’гу́д; пазмо́рот (этн.) пазмо́рът; Паксява (миф.) пакс’ава. 
Тяста лисенди, аноклаф валкссь мярьгови нолямс нинге и кода орфографическяй 
справочник.

Мокшень кяльса ударениясь сяда сидеста прашенды васенце слогть лангс, сяс 
валксса сон аф няфневи фкя слогонь валхнень эса, и ся валхнень эса, коса сон 
прашенды васенце слогть лангс. Няфтеви аньцек тоса, коса сон прай омбоце или 
сяда мельдень слокнень лангс, или мзярда сон явфты кафта валхт, мярьктяма: 
по́ляна (рузонь поля́на), по́ра (рузонь пора́), тума́ тума́ (рузкс: уход) и ту́ма тумъ 
(рузкс: дуб). Стане жа ударениясь аф путневи и ё буквать вельхксс. 

Аноклаф валксти сувафтф 17 000 лама вал: мокшень литературнай кялень валх-
не, конат улихть мокшень кялень лексикать активнай фондсонза, лиякс мярьгомс, 
конат сидеста васьфневихть мокшень литературнай корхтамаса, и рузонь кяльста 
и рузонь кяльть вельде суваф валхне, конат мокшетненди арасть эсеннекс. Валхнень 
основной формаснон мельге максовихть синь полафневи формасна, кда ня формат-
нень азомасна и сёрмадомасна аф фкя лацот.

Сяс мес орфоэпиянь валкссь мокшэрзянь кяльхнень историяса (лексикографи-
яса) аноклави васенцеда, вешфкссь теенза оцю. Сон эрявксты вузса и школаса то-
нафнихненди и тонафтыхненди, журналисттненди, артисттненди, дикторхненди, 
а стане жа сятненди, кинь ули мялец содамс и тонадомс мокшень кяльть, лац и 
эльбятьксфтома корхтамс мокшекс.

Мордовия Республикать Правительстванц видеса гуманитарнай наукатнень ко-
ряс научно-исследовательскяй институтсь эняльди сёрмадомс валксть колга мялентень- 
арьсемантень тяфтама адресс коря: 430005 Мордовия Республикась, Саранск ошсь, 
Л. Толстоень лемса ульцясь, 3-це кудсь. Электроннай адрессь: guniign@list.ru.

КОРХТАМА ПЯЛЬКСНЕНЬ МАКСОМАСНА

Существительнайхнень максомасна

Мокшень кяльса пцтай эрь существительнайть ули фкя и лама числань формац. 
Валксса существительнайхне максовихть исходнай формаса — тя основной скло-
нениянь именительнай падежень фкя лувксонь формась. Исходнай формаса име-
нительнай падежень лама лувксса максовихть ся существительнайхне, конат аф 
нолявихть фкя лувксса: оргат, васоньбеельхть, понкст и ст. тов. Сяда тов моли 
существительнайть лама лувксонь формац, кда азомасост эвондакшнихть полафткст 
и стакашит. Тя эрси, мзярда валсь шумордави м, н, л, р, ль, рь, й, д, з согласнай-
са. Лама лувксонь формать мельге тяса жа максовихть существительнайхнень ука-
зательнай склонениянь именительнай падежень фкя и лама лувксонь формасна, 
основной склонениянь местнай (инессив), исходнай (элатив), направительно-вно-
сительнай (латив-иллатив), сравнительнай (компаратив) падежень форматне, кда 
азовихть аф стане, кода сёрмадовихть. Кепотьксонди: азор азър, азорхт азъРт, 
азорсь азърс’, азорхне азъРн’ъ, азорса азърсъ, азорста азърстъ, азорс азърс, азо-
ршка азършка; иля́дь ил’äд́’, иля́тть ил’ä́т’т’, иля́дсь ил’ä́ц’, иля́ттне ил’ä́т’т’н’ъ, 
иля́дьса ил’ä́цъ, иля́дьста ил’ä́цтъ, иля́дьс ил’ä́ц, иля́дьшка ил’ä́чка; тарад тарат, 
таратт таратт, тарадсь тарац’, тараттне тараттн’ъ, тарадса тарацъ, тарадста та-
рацтъ, тарадс тарац, тарадшка тарачка; авозь авъс’, авость авъс’т’, авозсь авъз’с’, 
авосне авъс’н’ъ, авозьда авъз’дъ, авозьса авъз’съ, авозьс авъз’с, авозьста авьз’стъ, 
авозьс авъз’с.

Существительнайхнень, конат молихть аньцек фкя лувксса, падежень формань 
максомста нолдавихть основной и указательнай склонениянь лама лувксонь име-
нительнай падежень формасна: кши кшы, кшись кшыс’, кшиса кшысъ, кшиста 
кшыстъ, кшис кшыс, кшишка́ кшышка́.

Исходнай формакс стане жа максовихть существительнайхнень уменьшитель-
но-ласкательнай формасна, кда лама лувксонь формать азомста эвондайхть аффкакс-
шит фкя лувксонь формать мархта: веленя вэл’ън’ä, веленят вэл’ън’ат; атёкшкя 
ат’о́кшкä, атёкшкат ат’о́кшкат; тарваскя тарваскä, тарваскат тарваскат. 

Валксти сувафтовихть парнай существительнайхне: акат-туга́тт акат-туга́тт; 
акат-пяльнят акат-пäл’н’ат; акат-сазорхт акат-сазъРт и нинге существитель-
найхнень тердемань (звательнай) формасна: альнякай ал’н’акай; идня́й ид’н’ä́й.

Прилагательнайхнень максомасна

Максовихть качественнай прилагательнайхне: акша акшъ, мазы мазы; валазя 
валаз’ä; козя коз’ä и конат тиевихть -у, -ю, -и, -кшу, -в суффикснень вельде, ке-
потьксонди: рдазу ърда́зу; эряфкшу эр’афкшу; ваи вайи; пулю пул’у; вадяв вад’ав. 
Сувафтовихть валксу и относительнай прилагательнайхне, конат тиевсть -нь суф-
фиксть вельде существительнайхнень эзда: келувонь кэлувън’; шуфтонь шуфтън’; 
ваень вайън’; идень ид’ън’ и -нь и -це суффикснень вельде наречиятнень эзда: 
вандыень вандыйън’; исяконь ис’акън’ь; вярце вäр’ц’ъ; алуце алуц’ъ. 

Рузонь кяльста сявф прилагательнайхнень эзда максовихть сят, конат азовихть 
мокшень орфографиянь норматнень коряс: ткацкяй ткацкäй; боевой бъйъво́й; го-
суда́рственнай гъсуда́р’с’т’вэннай. Улихть нинге прилагательнайхть, конат сявфт 
тюркань кяльхнень эзда: цёлак ц’олак ванк тат. чулак «шамор кядь, коське кядь», 
башк. сулак, чув. чалах. Или такор такър ванк тат. такыр, чув. такар. Синь стане 
жа мусть васта валксса.

 

Числительнайхнень максомасна
 
Валксу сувафтфт аф аньцек простой и сложнай числительнайхне (ниле, сисем, 

ведьгемонь, кафксогемонь и ст. тов), но и кафонзаф числительнайхне, конат ащихть 
родительнай (генитивонь) падежень формаса, коса омбоце пяльксонь васенце со-
гласнайть азовомац лия сёрмадоманц коряс: кафтонь-кафтонь кафтън’-гафтън’; 
колмонь-колмонь колмън’-голмън’; котонь-котонь котън’-готън’. Максовихть 
порядковай числительнайхне: васенце вас’ън’ц’ъ; омбоце омбъц’ъ; ветеце вэт’ъц’ъ; 
кемзи́семгоце кэмз’и́с’ъмгъц’ъ; кодге́монце кодгэ́мън’ц’ъ и ст. тов.

Составной числительнайхнень эзда — числительнайхне кафта сядоста сявомок 
кемонь сядоти молемс: сисем сятт с’ис’ъм ⁀д’з’а́тт; колма сятт колмъс’а́тт.

Местоимениятнень максомасна

Мокшень кяльса местоимениятне явондовихть тяфтама юромга: местоимени-
ят-существительнайхть, местоименият-прилагательнайхть и местоименият-числи-
тельнайхть, конат сембе максовихть валксса. Местоимениятненди, конатнень песа 
азови ингольце рядонь кели ä гласнай вайгялькссь, максовихть лама лувксонь фор-
масна, сяс мес азомста синь полафтыхть: ня н’ä, нят н’ат; ся с’ä, сят с’ат; лия 
л’ийä, лият л’ийат. Максовихть и лафча гласнай ъ вайгяльксса шумордави место-
имениятне, конатнень сёрмадомасна и азомасна аф фкя лацот: кие кийъ; мезе мэз’ъ; 
сембе с’эмбъ; кодама кодамъ; стама стамъ; тяфтама т’афтамъ; мзяра мъз’а́ръ; cякa 
с’акъ; тяка т’акъ.

Глаголхнень максомасна

Исходнай формакс глаголти лувондови инфинитивонь (аф определённай) фор-
мась. Афкуксонь формада меле поладови глаголть ётай пингонь 3-це лицань фкя 
лувксонь формац, кда сонь азовомац полафтови: сёрмадомс с’ормадъмс, сёрмадсь 
с’ормац’; кандомс кандъмс, кандсь канц’; атялгодомс ат’алгъдъмс, атялгодсь ат’ал-
гъц’; ёнгомс йонггъмс, ёнксь йонккс’; валгомс валгъмс, валксь валкс’.

Лама крдань формань глаголхненди стане жа максовихть ётай пингонь 3-це 
лицань фкя лувксонь формасна, кда улихть азомстост полафткст: ашкорямс аш-
кър’амс, ашкорясь ашкър’äс’; пеняцямс пэн’äц’амс, пеняцясь пэн’äц’äс’. 

Валксса заглавнай валкс молихть и глаголхне, конат тиевихть -фт суффиксть 
вельде. И сят, коса тяфтама глаголхне няфтихть аф кошардомань (понудительно-
стень) смузь, а афкуксонь залог. Тейст стане жа максови ётай пингонь 3-це лицань 
фкя лувксонь формасна, кда азомасна аф фкя лаца сёрмадомаснон коряс: лакафтомс 
лакафтъмс, лакафтсь лакафц’; куцьфтемс куц’фт’ъмс, куцфтсь куц’фц’ и ст. тов.

Заглавнай валкс молихть глаголть и возможностнай форманза: кельговомс 
кэл’гъвъмс; ваймавомс ваймавъмс; аердавомс айърдавъмс и ст. тов; отглагольнай 
лепне: сува́ма сува́ма; нюрьгома́ н’ур’гъма́. 

Причастиятнень эзда сувафтовихть афкуксонь и страдательнай причастиятне, 
конат тиевихть -ф и -да суффикснень вельде: витьф вит’ф; ичф ичф; колаф колаф; 
панжада пан’⁀д’ж’адъ. Валксса заглавнай валкс молихть и апак отрицания мархта 
причастиятне: апак тушентт апакту́шънтт; апак серьгятть апакс’э́р’гäт’т’; апак 
каштортт апакка́шт’ъртт и ст. тов.

Максовихть кой-кона деепричастиятне, конат молихть наречиякс и тиевихть 
-зь суффиксть вельде: ардозь ардъз’; ласькозь лас’къз’. 

Наречиятнень, валмельгакснень и союснень максомасна

Наречиятнень эзда сувафтовихть пцтай сембе: и определительнай, и изобрази-
тельнай, и обстоятельственнай наречиятне: цебярьста-парста ц’эбäр’стъ-парстъ; 
кельмоста кэл’мъстъ; кулдор-калдор кулдър-галдър, кафтонь-крда кафтън’-гъ-
рда́, сей-тов с’эй-дов; сёксенда с’окс’ънда и ст. тов.

Пачк и перьф валхнень мархта тиф наречиятне: молемба́чк мол’ъмба́чк, шинь-
бе́рьф шын’бэ́р’ф, корхтамба́чк коРтамба́чк. 

Шовор валть вельде тиф наречиятне: корхтамшо́вор коРтам⁀джо́вър; варьхмо-
демшо́вор ваР’мъд’ъм⁀джо́вър.

Наречиятне, конатнень песа корхтамста азови ингольце рядонь кели ä вайгялькссь, 
а сёрмадовихть я или е букват: тияня т’ийäн’ä; тува́ня-сияня тува́н’ä-с’ийäн’ä. 

Валксу сувафтфт валмельгаксне и союсне, кода: ала алъ; вяре вäр’ъ; сяс мес 
с’асмэс, мзя́рда мъз’а́рдъ и ст. тов.

Транскрипциянь тяштьксне

Транскрипциянь тяштькснень вельде няфтевихть: 
1) согласнай вайгялькснень ляпошисна. Буквать вельхксс путови мокшень кяль-

са примаф запятойть лангс шары ’ ляпошинь няфтема тяштькссь: виденця́мс 
вид’ън’ц’а́мс; ёрувонь йорувън’; кельмомс кэл’мъмс;

2) полафтксне, конат тиевихть согласнай вайгяльксонь сюлмафкснень эса, ке-
потьксонди: л, л’, н, н’, р, р’ сонорнай и кайги согласнай вайгялькста меле з, з’, ж 
согласнай вайгяльксне няфтевихть ⁀дз, ⁀д’з’, ⁀дж, ⁀д’ж’ вайгяльксонь сюлмафксса (слож-
най аффрикататнень вельде), конатнень пряс путневи дуганякс ащи ( ⁀ ) тяштькс: 
кенже [кэн’⁀д’ж’ъ], канзедомс [кан’⁀д’з’ъд’ъмс], арзя [ар’⁀д’з’ä], аржа [ар⁀джъ]; пульзямс 
[пул’⁀д’з’амс];

3) кафта фкя лаца ащи кувака согласнай вайгяльксонь азомась тя или тона бук-
вать кафксть сёрмадоманц вельде: каннемс кан’н’ъмс; пантть пан’т’т’; таратт та-
ратт;

4) ёмла г и к букваняса н буквать вельхксса види кядь ширеса сонь фталдонь 
рядса молемац: панга панггъ; панкс панккс;

5) Л, Р, Й, Л’, Р’ оцю букваса аф кайги сонорнайхне: пурьхкя́  [пуР’кä́], крхта́па 
къРта́па; мацийхть мац’иЙт’.

Эряви сявомс мяльс: мокшень кяльса улихть башка вайгялькст — ингольце 
рядонь кели ä-сь и лафча гласнай ъ вайгялькссь, конатнень азомасна и сёрмадо-
масна ёфсикс аф фкя лацот, сёрмадомста синь няфневихть эрь кодама букваса, сяс 
мес видеста синь няфтемс мокшень алфавитса теест аш башка тяштенят (букват). 
Ингольце рядонь кели ä вайгяльксть няфтемс ноляви кафта точканя мархта ä бук-
вась, а лафча гласнайть — калгода тяштеня ъ буквась: мрга́ мърга́; пргамс пърга́мс; 
эшелямс äшъл’амс; тяйня т’äйн’ä.

Заглавнай валть мельге моли сембе форматне максовихть валксса фонетикань 
транскрипцияса квадратнай скобкафтома.

МОКШЕНЬ КЯЛЕНЬ ОРФОЭПИЯНЬ НОРМАТНЕ

Мокшень кялень орфоэпиянь норматненди сувафневихть:

1. Гласнай и согласнай вайгялькснень азомасна;
2. Башка грамматическяй форматнень азомасна;
3. Рузонь кяльста и рузонь кяльть вельде суваф валхнень азомасна.
Мокшень кяльса улихть валхт, конат азовихть и сёрмадовихть фкя лаца: ава 

[ава], ару [ару], ацамс [ацамс], ваз [ваз], лов [лов], снав [снав], нолдамс [нолдамс], 
шра [шра] и лият. Аньцек лама и стама валда, конат азовихть и сёрмадовихть аф 
фкя лаца: андомс [андъмс], андса [анца], вятемс [вäт’ъмс], вятьса [вäца], кудса 
[куцъ], кудфтома [кутфтъмъ], аржа [ар⁀джъ], вихонзамс [вихън⁀дза́мс] и лиятне.

Мокшень кяльса ударениясь сембода сидеста прашенды васенце слогть лангс, 
сяс пяк лац и шарьхкодевиста азови васенце слогонь ударения ала моли гласнай 
вайгялькссь, а мекольдень слокнень эса гласнай вайгяльксне азовихть сяда лафчста. 
Но сембе сяка эрь кодама валса аф ударнай гласнай вайгяльксне иляткшнихть апак 
полафтт: ава [ава], вецана [вэцана], нолдамс [нолдамс], вальмат [вал’мат], пяк-
стама [пäкстама], мяляфтома [мäл’афтъма] и ст. тов.

Аф васенце слогть лангс ударениясь прашенды эста, мзярда васенце слогса 
молихть тяйня гласнай и, ы, у или лафча гласнай ъ (лиякс мярьгомс, гласнай вай-
гялькс, кона азови лафчста) вайгялькст, а сяда мельдень слогса улихть кели гласнай 
а, ä вайгялькст, эста ударениять эсь лангозост таргасазь кели гласнай вайгяльксне: 
тундá [тундá], кизондá [кизъндá], видя́н [вид’áн], куця́н [куц’áн], илиня́  [ил’ин’ä́] 
и ст. тов.

Гласнай вайгялькснень азомасна

Ингольце рядонь кели ä вайгялькссь азови кода э вайгялькссь, аньцек кургсь 
панжеви сяда келиста (кода а вайгяльксть азомста). Кепотьксонди, ваность: эши 
[äшы], эводемс [äвъд’ъмс], но: эзда [эздъ], эвгонь [эвгън’] и лият. Тяса васенце 
случайста азови ингольце рядонь кели ä вайгялькссь, а омбоцеса — ингольце ря-
донь э вайгялькссь. Валть ушетксса ингольце рядонь кели ä вайгялькссь няфневи 
сёрмадомста э букваса: эзем [äз’ъм], эзна [äзна], эрьхтемс [äР’т’ъмс]; валть васен-
це слогса и песа — я букваса: кярьмодемс [кäр’мъд’ъмс], кяль [кäл’]; вальмя 
[вал’мä], пакся [пакс’ä] и ст. тов.

Лафча гласнай ъ вайгялькссь валть ушетксса и васенце слогса кодамовок бук-
васа аф няфневи, сон аньцек азови, кепотьксонди: врьга́з [вър’га́с], рьвя́ня [ър’вä́н’ä], 
мрга́ [мърга́] и ст. тов. Валть кучкаса (аф васенце слогса) сон сёрмадови калгода 
согласнайда меле о букваса: пандомс [пандъмс], пиндолдомс [пиндълдъмс], кан-
домс [кандъмс], ваномс [ванъмс], валомс [валъмс] а ляпе парнай согласнайда и 
шипящайда меле — е букваса: эводемс [äвъд’ъмс], кяшемс [кäшъмс], молемс 
[мол’ъмс]; вешемс [вэшъмс] и ст. тов. Валть песа лафча гласнай вайгялькссь сёр-
маса няфневи калгода основада меле а букваса, а ляпе основада меле е букваса: 
панда [пандъ], офта [офтъ], но: веле [вэл’ъ], сельме [с’эл’мъ], пильге [пил’гъ], 
кельме [кэл’мъ] и ст. тов. Валть песа лафча гласнай ъ вайгялькссь аф азови, кда 
лама лувксса мекольце а-сь ванфтови: варма — вармат [варма — вармат], ава — 
ават [ава — ават]; лия тевсь: курга — куркт [кургъ — куркт], карга — каркт 
[каргъ — каркт] (тяса мекольце гласнайсь прай).

ЭРЯВИ МЯЛЯФТОМС: Тяфтама отглагольнай лепнень эса, кода: эфтема 
[эфт’ъма]; лоткама [лоткама]; ваймама [ваймама] мекольдень а гласнай вайгялькссь 
азомста ванфтови, но сон прай и вастозонза эвондай азомста лафча гласнай ъ вай-
гялькс, мзярда ня валхне тиихть валонь сюлмафкст: эфтема пакарь [эфт’ъмъпа́кар’], 
лоткама васта [лоткамъва́стъ]; яжама кев [йажамъкэ́в] или парнай валхт: юма́ма-
ара ма [йума́мъ-арама]; но симома́-ярхцама [с’имъма́-йаРцама]. 

Нормакс азомста лувови нинге ня валхнень и омбоце вариантсна, кода: [йа-
жамгэ́в]; [эфт’ъмба́кар’]; [ваймамгу́д]. Сяс валксса максовихть кафцьке варианттне.

Стане жа ЭРЯВИ МЯЛЯФТОМС: аранзамс [арън⁀дзамс]; вагандамс [вагъндамс]; 
важадемс [важъд’ъмс]; ваксарща́м [ваксършча́м]; габардамс [габърдамс]; забардамс 
[забърдамс] м ст. тов валхнень эса омбоце слогса а вайгяльксть вастс азови лафча 
гласнай ъ вайгялькссь. 

Карьхцига́н [къР’ц’ига́н], цярахма́н [ц’ърахма́н] валхнень васенце слогса а вай-
гяльксть вастсь азови тяфта жа лафчай гласнай ъ вайгялькссь.

Мокшень литературнай кяльса валть васенце слогса шарьхкодевиста азовихть, 
лафча гласнай вайгялькста башка, сембе лядыкс гласнай вайгяльксне. Кепотьк-
сонди:                         

а: ава [ава], акша [акшъ], ваномс [ванъмс], кандомс [кандъмс], сяда [с’адъ];
о: офта [офтъ], сокамс [сокамс], сёвонь [с’овън’], молемс [мол’ъмс], тёждяня 

[т’ожд’äн’ä], тонадомс [тонадъмс];
у: утом [утъм], нупонь [нупън’], уштор [уштър], тюс [т’ус], пусма [пусмъ], ку-

лемс [кул’ъмс];
и: идь [ид’], инголе [ин’ггъл’ъ], пизем [пиз’ъм], ниле [н’ил’ъ], тиемс [т’ийъмс]; 

а ж, ш шипящайда меле сон азови кода ы: шить [шыт’], шиньжа́рома [шын’⁀д’ж’а́ръ-
ма], кяжиямс [кäжыйамс] и ст. тов;

ä: эзем [äз’ъм], кяль [кäл’], сявомс [с’äвъмс], вятемс [вäт’ъмс], кядь [кäд’], мярь-
гомс [мäр’гъмс] и ст. тов;

э: эсь [эс’], эвгонь [эвгън’], эрзя [эр’⁀д’з’ä], эчке [эчкъ], эряви [эр’ави], кели 
[кэл’и], сери [с’эр’и], веле [вэл’ъ], сельме [с’эл’мъ], вете [вэт’ъ], кельме [кэл’мъ] 
и ст. тов.

⁀

Аф васенце слогса и валть песа сяда шарьхкодевиста сембе гласнай вайгялькс-
нень ёткста азовихть а и ингольце рядонь кели ä гласнай вайгяльксне: сакал [сакал], 
тарваз [тарвас], шапама [шапамъ], шорямс [шор’амс]; шужя́рь [шужäр́’], крьвя́земс 
[кър’вä́з’ъмс], шува́ня [шува́н’ä], пакся [пакс’ä], руця́  [руц’ä́], капа [капа], мельге 
[мэл’гä]. Тянь няфтезь Ленинградскяй государственнай университетса (тяни Санкт-Пе-
тербургскяй государственнай университет) фонетикань лабораторияса ётафтф (спек-
трограммань, осциллограммань) эксперименттне.

ЭРЯВИ МЯЛЯФТОМС: казне [каз’н’ä], лама лувксонь формац сёрмадови каз-
нет, а азови [каз’н’ат].

Аф васенце слогса о и э гласнай вайгяльксне васьфневихть и азовихть сложнай 
и лия кяльста сявф валхнень эса ударения ала: канцёр [кан’ц’о́р], штато́л [штато́л], 
вало́м [вало́м], аде́ламс [ад’э́ламс], вайве́лез [вайвэ́л’ъс], сюле́ка [с’ул’э́ка], кале́ка 
[кал’э́ка], апте́ка [аптэ́ка] и ст. тов.

Валть аф васенце слогсонза и (ы) гласнай вайгялькссь азови глаголхнень и су-
ществительнайхнень эса: молихть [мол’иЙт’], кандыхть [кандыЙт’], или [ил’и], 
шары [шары], ванондыхть [ванъндыЙт’] и ст. тов.

У гласнай вайгялькссь ноляви тевс и азови фкакс валть эрь кодама пяльксса, 
кода ударения ала, стане и ударенияфтома, фкя лаца кода калгода, стане и ляпе 
согласнайда меле: лафтубря́  [лафтубр’ä́], пянакуд [пäнакуд], ашуши́  [ашужы́], 
кару [ка́ру], утом [у́тъм], уре [у́р’ъ], куцю [ку́ц’у], кулу [ку́лу]. 

Валть песа о вайгялькссь аф азови, а э вайгялькссь азови аньцек фкя слогста 
ащи ве [вэ], пе [пэ] валхнень и синь вельдест тиф сложнай валхнень эса: вайгяль-
бе́ [вайгäл’бэ́], пялеве́ [пäл’ъвэ́].

ЭРЯВИ МЯЛЯФТОМС: иклендемс [икл’эн’д’ъмс], иклендсь [икл’эн’ц’] валх-
нень эса азови аф лафча гласнай ъ вайгялькссь, а э вайгялькссь.

Согласнай вайгялькснень азомасна

Мокшень кяльса шарьхкодевиста азовихть согласнай вайгяльксне, конат ащихть: 
а) гласнайда инголе или гласнай вайгялькснень ёткса: калхт [каЛт], суд [суд], сод 
[сод], ала [ала], удомс [удъмс], уша [ушъ]; б) сонорнай согласнай вайгялькста 
 инголе: казне [каз’н’ä], умбра́в [умбра́в], вжнамс [въжна́мс], ктна́мс [кътна́мс] и 
ст. тов.

Сембе согласнай вайгяльксне явондовихть парава: фкя ширде — калгодошинь 
и ляпошинь коряс, омба ширде — кайгома и аф кайгомошинь коряс. Кайги и аф 
кайги согласнаень паратне: б — п, д — т, д’ — т’, г — к, з — с, з’ — с’, ж — ш, 
й — йх, л — лх, л’ — л’х, р — рх, р’ — р’х, в — ф. Аш аф кайги парасна м, н, 
н’ согласнай вайгялькснень. Валть эрь кона пяльксса синь азовихть аньцек кайги-
ста. 

Кайги согласнай вайгяльксне азовихть аф кайгиста (вайгяльфтома) аф кайги 
согласнайда инголе: панда — пантт [пандъ — пантт], кядь — кятть [кäд’ — кäт’т’], 
валхтомс [ваЛтъмс], тарад [тарад], тарадфтома [таратфтъмъ].

Сложнай валхнень эса аф кайги согласнай вайгяльксне азовихть кайгиста кай-
ги согласнай вайгялькста меле и сёрмадомста няфневихть тяфтама жа букваса: 
ведьба́йге [вэдьба́йгъ] — ведь и пайге валста; вайгяльбе́ [вайгäльбэ́] — вайгяль 
и пе; кемго́тува [кэмго́тувъ] — кемонь и кота валста.

Валзюлмоса омбоце валть ушетксса аф кайги согласнай вайгяльксне азовихть 
кайгиста: кудонь кенкш [кудън’гэ́нккш], келувонь пенгат [кэлувън’бэ́нггат].

Кафта мельцек моли валхнень эса, кда васенцесь аделави тяйня и, у гласнай 
вайгяльксса, омбоцеть ушетксса васенце вайгялькссь азови кайгиста: сери панда 
[с’эр’иба́ндъ], кели ки [кэл’иги́], алубря́т [алубр’ат]. 

Мокшень корхтамаса валть кучкаса л, л’, н, н’, р, р’ сонорнай и кайги согласнай 
вайгялькста меле з, з’, ж согласнай вайгялькснень вастс азовихть ⁀дз, ⁀д’з’, ⁀дж, ⁀д’ж’ 
сложнай аффрикатань вайгялькст: колмонзамс [колмън⁀дзамс], кенже [кэн’⁀д’ж’ъ], 
канзедомс [кан’⁀д’з’ъд’ъмс], арзя [ар’⁀д’з’ä], аржа [ар⁀джъ]. А шипящай ш согласнай 
вайгялькссь сонорнай м вайгяльксть мельге азови кода ⁀дж: корхтамшо́вор [корх-
там⁀джо́вър], молемшовор [мол’ъм⁀джовър]. 

ЭРЯВИ МЯЛЯФТОМС: вержи, Очижи, шудижув валхне кода сёрмадовихть, 
стане и азовихть. 

Валть кучкаса ц, ц’ аффрикатакс азовихть согласнаень сюлмафксне: калгода ц 
аффрикатась азови дс, д’с, тс, т’с согласнаень сюлмафкснень вастс: вятьса [вäца], 
мяштьса [мäшцъ], шуфтса [шуфцъ], кандса [канца], одста [оцтъ], садса [сацъ], 
кядьсон [кäцън], путсайне [пуцайн’ъ], а ляпе ц’ аффрикатась азови [т’с], [тс], [дс], 
[д’с] согласнаень сюлмафкснень вастс: ведсь [вэц’], вадсь [вац’], кандсь [канц’], 
шуфтсь [шуфц’].

Ляпе ч аффрикатась азови тш, т’ш’, дш, д’ш’ согласнаень сюлмафкснень и н, 
нь сонорнайхнень мельге: [тарачка] — тарадшка, [н’эчка] — недьшка, [с’эчка] — 
седьшка, [санчка] — саншка, [нармън’чка] — нармоньшка. 

Кайги л, л’, р, р’, й сонорнайхнень аф кайги лх, л’х, рх, р’х, йх парасна т и т’ 
согласнайхнень инголе азовихть фкя аф кайги вайгяльксса: кал — калхт [кал — 
каЛт]; мяль — мяльхть [мäл’— мäЛ’т’]; марь — марьхть [мар’ — маР’т’]; ляй — 
ляйхть [л’äй –л’äЙт’] и ст. тов. 

Аф кайги Й вайгялькссь азови нинге х буквать вастс, кда валсь аделави и, ы 
гласнайса: маци — мацихть [мац’и — мац’иЙт’]; седи — седихть [с’эд’и —  с’эд’иЙт’]; 
моли — молихть [мол’и — мол’иЙт’]; шары — шарыхть [шары — шарыЙт’]; 
канды — кандыхть [канды — кандыЙт’]; ваны — ваныхть [ваны — ваныЙт’] и 
ст. тов.

Согласнай вайгяльксне, конат азовихть кувакаста, орфографияса и транскрип-
цияса няфтевихть кафта букваса: ваннемс [ван’н’ъмс], каннемс [кан’н’ъмс],  ваксса 
[вакссъ]. 

Согласнай вайгяльксне мокшень кяльса улендихть калгодот и ляпот. Ляпе и 
калгода согласнаень паратне: д — д’, т — т’, з — з’, с — с’, н — н’, л — л’, лх — 
л’х, р — р’, рх — р’х, ц — ц’. Аш ляпе парасна п, б, в, ф, к, г, м, х согласнайхнень.

Ингольце рядонь гласнай вайгялькста инголе, конат няфневихть е, ё, и, ю, я 
букваса, парнай согласнай вайгяльксне эрь кодама валса азовихть ляпоста: седямс 

[с’эд’амс], сёрма [с’орма], нюрамс [н’урамс], цяпамс [ц’апамс], люкшя [л’укшä], а 
фталце рядонь гласнайть и лафча гласнайть ъ инголе, конат няфневихть а, о, у, ы 
букваса, азовихть калгодоста: азор [азър], ломань [ломан’], модамарь [модамар’], 
сура [суръ], кундамс [кундамс], ванды [ванды], саты [саты], валы [валы], тоста 
[тостъ] и ст. тов.

Мокшень литературнай кяльса ж и ш шипящай вайгяльксне азовихть аньцек 
калгодоста: шякшата [шäкшата], пиже [пижъ], шявня [шäвн’ä], шов [шов], а ч, й, 
Й согласнай вайгяльксне азовихть аньцек ляпоста: качам [качам], кочам [кочам], 
кячказ [кäчкас], ляйхть [л’äЙт’], пейхть [пэЙт’] и ст. тов. 

Аф парнай калгода согласнайхне б, п, в, ф, г, к, м ингольце рядонь гласнайда 
инголе азовихть сяда ляпоста: вете [вэт’ъ], кельме [кэл’мъ], пине [пин’ъ], финц 
[финц], мяндемс [мäн’д’ъмс], ведьгемонь [вэд’гэмън’] и ст. тов. Аньцек тя ляпошись 
валксса кодамовок тяштеняса аф няфневи. 

Лама лувксонь няфти суффиксть инголе именительнай, а стане жа местнай, 
исходнай, направительно-вносительнай падежень петнень инголе мекольце лафча 
гласнайсь ъ, кона сёрмадомста няфневи а, е букваса, корхтамста аф азови и сёр-
маса аф няфневи тяфтама валхнень эса, конат шумордавихть -га, -ге, -ка, -ке, -да, 
-де, -та, -те валонь песа: парга — паркт [паргъ — паркт], паркса [парксъ], паркста 
[паркстъ]; лотка — лоткт [лоткъ — лоткт], лоткса [лотксъ], лоткста [лоткстъ], 
лоткс [лоткс]; шуфта — шуфтт [шуфтъ — шуфтт], шуфтса [шуфцъ], шуфтста 
[шуфцтъ], шуфтс [шуфц] и ст. тов. 

Кафта и сяда лама слогста ащи валхнень песа ж, з, з’ согласнайхне азовихть аф 
кайгиста: корож [коръш], ведраж [вэдраш], сараз [сарас], крандаз [крандас], келазь 
[кэлас’]. Тяка жа вайгяльксне фкя слогста ащи валхнень песа азовихть кайгиста: 
куз [куз], кяж [кäж], вазь [ваз’], ваз [ваз] и ст. тов.

Мокшень кяльса валхнень ушетксса щ буквать вастс азови шч вайгяльксонь 
сюлмафкс: щава [шчава], щятя [шчäт’ä], щака [шчака], щеня [шчън’ä], щёка [шчо-
ка], щётка [шчотка] и ст. тов.

Валть кучкаса нг, нк согласнаень сюлмафксса н вайгялькссь азови ляпоста, кда 
сонь инголенза молихть ингольце рядонь (ä, э, и) гласнай вайгялькст: сянгяря 
[с′äн′ггäр′ä], пянгодемс [пäн′ггъд′ъмс], но: ланга [ланггъ], ронга [ронггъ], панга 
[панггъ]; нч, нж сюлмафкснень эса н согласнайсь стане жа фалу азови ляпоста: 
панчф [пан′чф], панжам [пан′ ⁀д’ж’ам], кенже [кэн′⁀д’ж’ь], панжемс [пан′⁀д’ж’ъмс]. 

Грамматическяй форматнень азомасна

Валонь полафнемста или од валонь тиевомста тиендевихть эрь кодама фонети-
ческяй процесст: ассимиляция, диссимиляция, вайгяльксонь прашендома, лия вай-
гяльксонь эвондама. Тяфта, валъюрхтса и валъюрса мекольце б, г, д, д’, з, з’, ж 
кайги согласнай вайгяльксне азовихть аф кайгиста (п, к, т, т’, с, с’, ш) аф кайги 
вайгялькснень инголе: клуб — клубт [клуб — клупт], клубса [клупсъ]; кядь — 
кядть [кäд — кäт’т’]; кяж — кяшт [кäж — кäшт]; лядемс [л’äд’ъмс] — лядтяма 

[л’äт’т’амъ]; сараз — сараст [сарас — сараст]; морга — моркт [моргъ — моркт] и 
ст. тов.

Основной и указательнай склонениянь лама лувксонь тии суффикснень инголе 
н, н’ согласнайхнень вастс азовихть т, т’ вайгялькст, м-ть вастс — п: нупонь — ну-
потть [нупън’ — нупът’т’], нупоттне [нупът’т’н’ъ]; пинем — пинепт [пин’ъм — 
пин’ъпт], пинепне [пин’ъпн’ъ]; ломань — ломатть [ломан’— ломат’т’], ломаттне 
[ломат’т’н’ъ]; лем — лепт [лäм — л’эпт], лепне [л’эпн’ъ] и ст. тов. 

Лама крдань глаголхнень тиемста -н суффиксть инголе д, д’, т, т’ согласнайхне 
аф азовихть и сёрмадомста аф няфневихть: тердемс [т’эр’д’ъмс] — тернемс [т’эр’н’ъмс]; 
кизефтемс [киз’ъфт’ъмс] — кизефнемс [киз’ъфн’ъмс]; кандомс [кандъмс] — кан-
немс [кан’н’ъмс]; симдемс [с’имд’ъмс] — симнемс [с’имн’ъмс]; лопафтомс [ло-
пафтъмс] — лопафнемс [лопафн’ъмс] и ст. тов. 

Лама крдань -кшн и -ц суффикснень инголе азови и сёрмадови аф кайги со-
гласнай: калаткшнемс [калаткшн’ъмс], но каладомс [каладъмс]; витцемс [виц’ц’ъмс], 
но видемс [вид’ъмс].

Глагольнай форматнень эса 3-це лицаса изъявительнай наклоненияса ётай пингса 
дс, д’c, тс, т’с вайгяльксонь сюлмафкснень вастс азовихть ц, ц’ аффрикатат: кандсь 
[канц’], кандсть [канцт’], кандсамак [канцамак]; сатсь [сац’], сатсть [сацт’], сат-
сак [сацак], сатсамазь [сацамаз’] и ст. тов.

Глагольнай валъюрхтонь б, в, г, д, дь, з, зь, л, ль, р, рь кайги согласнайхне 
личнай окончаниятнень инголе азовихть аф кайгикс, а н-сь ётай т-кс, м-сь — п-кс —    
а) 1-це и 2-це лицаса лама числань тяниень-сай пингса изъявительнай наклонени-
яса аф объектнай спряженияса: кандомс — канттама — канттада [кандъмс — 
канттамъ — канттадъ], сявомс — сяфтяма — сяфтяда [с’äвъмс — с’äфт’амъ — с’äфт’адъ]; 
б) 2-це лицаса фкя числаса повелительнай наклоненияса аф объектнай спряжени-
яса: ваномс — ватт [ванъмс — ватт], валомс — валхт [валъмс — ваЛт]; в) «тон» 
и «тинь» рядса тяниень-сай пингса изъявительнай наклоненияса объектнай спря-
женияса: лувомс — луфтя — луфтанза — луфтядязь [лувъмс — луфт’ä — луф-
тан ⁀дзъ — луфт’äд’ä з’]. 

Рузонь кяльста и рузонь кяльть вельде суваф валхнень азомасна

Мокшень кяльса рузонь кяльста и рузонь кяльть вельде суваф валхнень азомас-
на ащи, васендакиге, ударениять эзда. Синь примасазь мокшень ударениять и азо-
вихть мокшень орфоэпиянь правилатнень коряс: бóран [бóран] — «барáн», сте́на 
[с’т’э́на] — «стена́», по́стуф [пóстуф] — «пасту́х», по́ляна [по́л’ана] — «поле́но», 
мóлатка [мóлатка] — «молотóк», а аф кунардонь рузонь кяльста сявф валхнень 
эса сон ванфтови: эта́ш [эта́ш], маши́на [машы́на], космона́фт [късмана́фт], цюгун 
[ц’угу́н]. 

Рузонь валхне, конат аделавихть -изм, -тр, -йн, -рн валонь песа, мокшекс по-
ладови пезост и азови нинге а гласнай: теа́тра [т’эа́тра] — «театр», комба́йна 
[камба́йна] — «комбайн», социали́зма [съциал’и́зма] — «социализм», конце́рна 
[канцэ́рна] — «концерн» и ст. тов. 

Тяфтама рузонь валхнень эса, кода бюро [бйуро], кино [кино], метро [мэтро], 
депо [дэпо] мекольце о -сь мокшекс корхтамста азови, но пальта́ [пал’та́] — «паль-
то», спаси́ба [спас’и́ба] — «спасибо», долата [до́лата] — «долото́» и ст. тов.

Рузонь кяльста сявф тяфтама валхнень эса, кода: праздник [праз’н’ък] — «празд-
ник», поздна [позна] — «поздно», честнай [чэснай] — «честный» д и т согласнай 
вайгяльксне аф азовихть.

Мокшень кяльса рузонь кяльста сявф валхнень эса ч вайгяльксть вастс азови 
и сёрмадови ц: боцькя [боц’кä] — «бочка», калаця [калац’ä] — «калач», коцькар-
га [коц’карга] — «кочерга», цибоз [цыбъс] — «чибис», церямка [ц’эр’амка] — «че-
репица» и ст. тов.

Кирьфтаф сложнай валхне мокшень кяльса азовихть стане жа, кода и рузонне-
са: МР, вуз, профком, РСФСР и ст. тов. Но валхнень полафнемста синь прим айхть 
мокшень валонь пет: РСФСР-нь, МР-тъ, вузонь [вузън’], райсове́тонь [райсавэ́тън’], 
прафко́монь [прафко́мън’], универма́гонь [ун’ивэрма́гън’] и ст. тов. 

Рузонь кяльста суваф прилагательнайхнень эса, ударения ала азови -ой валонь 
пе: боево́й [бъйъво́й], волево́й [въл’иво́й], трудово́й [трудаво́й]; аф ударения ала 
и шипящай вайгялькста меле — -ай пе: шахматнай [шахмътнай], нагля́днай [на-
гл’а́днай]. Ляпе согласнайда и -ск, -цк суффикста меле азови -äй (а сёрмадови -яй): 
косми́ческяй [кас’ми́чъскäй], сове́тскяй [савэ́цкäй]. 

Парнай прилагательнайхнень эса васенце пялькссь азови апак полафтт, кода и 
рузонь кяльса, а омбоце пялькссна азовихть мокшень кялень правилатнень коряс: 
военно-морской [вайэннъ-марской], инженерно-строительнай [ин’⁀д’ж’ин’эрнъ-страй-
ит’ъл’най] и ст. тов.

Кофнень лемснон азомста, кода: сентя́брь [с’эн’т’а́бър’]; октя́брь [окт’а́бър’]; 
ноя́брь [найа́бър’]; дека́брь [д’эка́бър’] б и р согласнай вайгялькснень ёткса мокшень 
кяльса нинге азови лафча гласнай ъ вайгялькс. 

Тяфтама рузонь кяльста сявф валхнень эса, кода: пóминка [по́мънка]; курник 
[курн’ък], кся́ль [къс’а́л’] и -ть вастс азови стане жа лафча гласнай ъ вайгялькс.


